
Гъатхэпэм и 3-м дунейм и 

къэрал куэдым ТхакIуэм и 
махуэр щагъэлъапIэ. 1986 
гъэм дунейпсо PEN-клу-
бым и 48-нэ конгрессым 
ар къыщызэдащтауэ щы-
тащ. PEN хьэрфхэм къа-
рыкIыр гъэщIэгъуэнщ. 
Poets-усакIуэхэр, Essa-
yists-очеркытххэр, Nove-
lists - романытххэр. Тха-
кIуэ хэм я дунейпсо зэгу-
хьэныгъэр къэрал къэс 
хъыбарыщIэр хуиту, пэ-
рыуэншэу щызекIуэным, 
щызэIэпыха хъуным и 
 хъумакIуэщ.

АУЭ ЩЫХЪУКIИ, а ма-
хуэр къыхэзылъхьахэр хъы-
бар нэпцIым, «шыпсэм» и 
бийщ. Дунейм и къэрал 
куэдым щагъэлъапIэ гъат-
хэпэм и 3-р, къэбгъэлъа-
гъуэмэ, а махуэр зейр 
тхакIуэхэм я закъуэкъым, 
атIэ псалъэр зыгъэшэрыуэ, 
ар зи «Iэщэ» дэтхэнэми 
ейуэ къалъытэ. Абы ири-
хьэлIэу ягъэлъапIэ зэпеуэ 
зэмылIэужьыгъуэм къы-
щы хэжаныкIа тхакIуэхэр, 
дауэдапщэхэр ирагъэкIуэкI.

Дуней псом нэхъ ща-
гъэлъапIэ дыдэ Нобель сау-
гъэтыр 1901 гъэ лъандэрэ 
литературэмкIэ ят. Япэ 
дыдэу ар хуагъэфэщауэ 
щытащ франджы усакIуэ 
Прюдом Сюлли. 2015 гъэм 
саугъэтым и  лауреат хъуар 
белорус тха кIуэ Алексиевич 
Светла нэщ. Нобель сау-
гъэтыр тхакIуитIым щызэ-
дагуэшаи къэхъуащ. Псори 
зэхэту ар тхакIуи 107-м ира-
тауэ щытащ. Саугъэтыр 
зыхуагъэ фэщахэм ящыщу 
нэхъ щIалэ дыдэр илъэс 
 42-м ит Киплинг Редьярдт. 
 Нэхъыжь дыдэр Лессинг 
Дорисщ, илъэс 88-м итт. 

Нобель фондым хуэ-
гъэпса хабзэм зэритымкIэ, 
а саугъэтыр зратынухэр 

 къагъэлъэгъуэну хуитщ: 
- швед академием, инсти-

тутхэм, апхуэдэ къалэн рэ 
мурадрэ зиIэ зэгухьэны-
гъэхэм;

- щIэныгъэ нэхъыщхьэ 
щра гъэгъуэт еджапIэ зэмы-
лIэужьыгъуэхэм бзэмрэ ли-
тературэмкIэ я профессор-
хэм;

- литературэмкIэ Нобель 
сау гъэтым и лауреат хъуа-
хэм;

-   къэрал зэмылIэужьы-
гъуэ хэм щыIэ тхакIуэхэм я 
зэгухьэныгъэхэм я тхьэма-
дэ хэм.

Къыхэгъэщыпхъэщ сау-
гъэтыр щаткIэ ар къэзыхьа-
хэм я цIэм фIэкIа адрейхэм 
ейр къызэрырамыIуэр. Зэ-
пеуэм хэта тхакIуэхэмрэ 
абыхэм хужаIахэмрэ илъэс 
50-кIэ яущэху.

УщымыгуфIыкIынкIэ Iэ-
мал иIэкъым хэхэс адыгэ-
хэм ящыщ Памук Орхьан а 
саугъэт лъапIэр 2006 гъэм 
къыхуагъэфэщауэ зэры-
щы там. Адыгэ лъэпкъым и 

щхьэр лъагэу езыгъэлъа-
гъужа Iуэхугъуэщ ар, адыгэ 
къуэпс зэриIэр къэплъы-
тэмэ. Памук дунейпсо сау-
гъэту къыхуагъэфэщам 
щIэи гъуни иIэкъым, езыр 
тха кIуэ нэхъыфI дыдэу 
пщIым я бжыгъэм хэтщ. Ор-
хьан къыщалъхуари къы-
щыхъуари Тырку щIына-
лъэрщ, нэхъыбэу зытет-
хыхьари а къэралыгъуэм и 
тхыдэращ. Ауэ щыхъукIи, 
абы и къуэпсхэр къыще-
жьэр зэи щыгъупщэркъым.

Нобэ, ТхакIуэм и дунейп-
со махуэм, дэ фIыкIэ дигу 
къэдгъэкIыжыпхъэщ я къа-
лэмыпэм къыпыкIа тхыгъэ 
телъыджэхэмкIэ урысей-
псо, хамэ къэрал утыку 
дизышахэу, адыгэм и цIэм-
рэ и пщIэмрэ лъагэу зыIэта-
хэу ЩоджэнцIыкIу Алий, 
КIыщокъуэ Алим, КIэрашэ 
Тембот, Шортэн Аскэрбий, 
МэшбащIэ Исхьэкъ сымэ, 
нэгъуэщIхэри.

ЩОМАХУЭ Залинэ.

ТхакIуэм и
дунейпсо махуэ

УсакIуэ, драматург, «Го-
рянка» газетым и редактор 
нэхъыщхьэ Къаныкъуэ За-
ринэ и пьесэм къытра-
щIыкIа спектакль щагъэу-
ващ Абхъаз къэрал драмэ 
театрым.

 РЕЖИССЕРЫР Аргун Ма-
динэщ, спектаклым сурэтхэр 
хуэ зыщIар Цвижбэ Нодарщ, 
абхъазыбзэкIэ зэзыдзэкIар 
Хаджимбэ Иннэщ. 

Пьесэр теухуащ Абхъазым 
и политик лэжьакIуэу, и 
унафэщIу щыта Нестор Ла-
коба (1892 - 1936 гъгъ.) и 
щхьэгъу сэ Сариа и гъащIэм. 
Ар ягъэтIысауэ щытащ, 
ягъэкIуэда и щхьэгъусэр 
«лъэпкъым и бий» зэращIыр 
яхуидэртэкъыми. Бзылъху-
гъэр тхыдэм хыхьащ къабза-
гъэмрэ пэжыгъэмрэ и фа-
щэу. 

ГЪУЭТ Синэ.

«Компьютер Iэмалхэр педагогикэ 
щIэныгъэр хэзыгъахъуэщ» урысейпсо 
онлайн олимпиадэм кърикIуахэр къап-
щытэжащ. КъБКъУ-м педагогикэмкIэ, 
физическэ щэнхабзэмрэ спорт егъэ джэ-
ныгъэмкIэ и институтым и егъэджакIуэ 
нэхъыжь Пщыгъэуш Рузаннэ олимпи-
адэм щытекIуахэм ящыщщ. 

ЕГЪЭДЖАКIУЭХЭМ иджырей техноло-
гиехэр къызэрагъэсэбэпыфыр, щIэныгъэ-
къэхутэныгъэ лэжьыгъэхэм хуаIэ бгъэ-
дыхьэкIэр, абыхэмкIэ я зэфIэкIыр зыхуэдэр 
гъэбелджылынырт олимпиадэм и къа-
лэныр. Абы и къызэгъэпэщакIуэщ егъэ-
джэныгъэмкIэ «Диплом педагога» дуней-
псо зыужьыныгъэ центрыр. Олимпиадэм 
я зэфIэкI щеплъыжащ егъэджакIуэ ныб-
жьыщIэу 370-рэ. Зэпеуэм я щIэныгъэ-
лэжьыгъэр ирагъэхьащ, тест лэжьы-
гъэхэри ирагъэщIащ. 

Олимпиадэм щытекIуа Пщыгъэуш Ру-
зан нэ щIэх-щIэхыурэ хэтщ щIэныгъэ зэпе-
уэхэм икIи ехъулIэныгъэхэр зыIэрегъэхьэ. 
ВАК-мрэ РИНЦ-мрэ я журналхэм и щIэ- 
ныгъэ лэжьыгъэу 15 ихуащ. 

- Университетым щылэжьэн зэрыщIэз-
дзэрэ зэпеуэхэм сыхэтщ. Абыхэм Iэмал  
къуат зыбгъэунэхужыну, щIэныгъэм хэб-
гъэхъуэну, уи зэфIэкIхэр къызыкъуэпхыну. 
Олимпиадэм езгъэхьа лэжьыгъэри гукIи 
псэкIи сызэлэжьащ. НэгъуэщIуи хъуну-
къым, Iуэху узыпэрыхьам гуащIэ иумы хьэ-
лIэмэ, къикIын щыIэкъым, - жеIэ Рузаннэ. 

«Зыщыпсэу щIыналъэм и щхьэхуэны-
гъэхэр къэлъытауэ педагогикэм и лэ-
жьакIуэхэр гъэхьэзырын» - аращ Пщы-
гъэуш Рузаннэ мы зэманым зэлэжь канди-
дат лэжьыгъэм и фIэщыгъэр. И щIэныгъэ 
унафэщIыр КъБР-м и Парламентым         
Егъэ джэныгъэмкIэ, щIэныгъэмрэ щIалэ-
гъуа лэм я IуэхухэмкIэ и комитетым и 
унафэщI Емуз Нинэщ.

Пщыгъэуш Рузаннэ езыр студентхэм 
фIыуэ ялъагъу егъэджакIуэщ. Ирегъаджэ, 
еунэтI, я гупсысэхэр къызыкъуахынымкIэ 
сэбэп яхуохъу. 

- Студентхэр фIыуэ солъагъу. Я гупсысэр 
зэрыжаным, университетым щекIуэкI 
Iуэхухэм жыджэру зэрыхэтым, щIэныгъэм 
зэрыхуэпабгъэм сегъэгуфIэ. Еджэным 
хуэщхьэхынэ яхэту гу лъыстэми, ар тезгъэ-
гушхуэныр Iуэху сощI, къыгурызогъаIуэ 
 гъащIэм мурад щыгъэувын зэрыхуейр, а 
мурадхэр щIэныгъэншэу зэрызумыгъэ-
хъулIэфынур, - жеIэ абы. 

ГУГЪУЭТ  Заремэ. 

Урысей ФСИН-м илъэситху хъуауэ къе-
гъэсэбэп зэхащIыхьа щIэпхъаджагъэр 
зэхагъэкIыу суд унафэкIэ тезыр зыт-
ралъ хьахэм я къуаншагъэр лэжьыгъэкIэ 
егъэпшыны жы ным хуэунэтIа Iэмалыр. 
Федеральнэ IэнатIэм и Къэбэрдей-Балъ-
къэр щIыналъэ къудамэм егъэ щIылIа 
апхуэдэ центр ди рес публикэми щыIэщ. 

ХАБЗЭМ ебэкъуауэ, щIэпхъаджагъэ 
ялэжьауэ къалъытэу абы хуэфэщэн тезыр 
зытралъхьахэм ящыщхэр хуит ящI щхьэ-
хуимыту щаIыгъыну пIалъэр тутна-
къэщхэм имысу, къыхуагъэлъагъуэ 
лэжьыгъэм пэрыту центр хэхам щра-
хьэкIыну. Апхуэдэ Iэмал зратхэм ящыщщ 
япэу къыщIэхуахэр, щIэпхъаджагъэр, ари 
мыхьэлъэу, а зэм фIэкIа зымылэжьахэр, 
щхьэхуимыту щаIыгъыну тралъхьа пIа-
лъэр мазитIым къыщыщIэдзауэ илъэси т-
хум щIимыгъумэ.

ЦIыхур тутнакъ щIыным и пIэкIэ егъэзы-
гъэкIэ гъэлэжьэныр Урысейм къыща-
гъэсэбэпу щIадзащ 2017 гъэм. Илъэс 
дэкIри, Прохладнэ къалэм къыщызэра-
гъэпэщащ «ЩIэпхъаджагъэ зылэжьахэм 
я къуаншагъэр щагъэзэкIуэж центр №1» 
кIэзонэ IуэхущIапIэр, Урысей ФСИН-м и 
 Управленэу Къэбэрдей-Балъкъэрым щы-
Iэм хыхьэу. 2019 гъэм и пэщIэдзэм абы 
 къашэу щIадзащ ямыгъэтIысу тезы рыр 
зыпшыныну суд унафэкIэ хуит ящIахэр. Ар 
цIыхуищэ зэуэ щыIэным тещIыхьащ - 
цIыхухъу 70-рэ цIыхубз 30-рэ щIэхуэнущ.

Центрыр зищIысым и гугъу пщIымэ, тут-
накъхэр гъэлэжьэным сыткIи хуэ щIащ. И 
улахуэм щыщу судым игъэува Iыхьэм хуэ-
диз къэралым Iэрохьэ, езыхэр общежит-
хэм щопсэу, щыIэ хабзэхэр ягъэзащIэу.

- Зи хьэкум ящIар центрым къэтшэн 
ипэкIэ абы дыкIэлъоплъ, допсэлъылIэ. Ар 
лэжьыгъэм жэуаплыныгъэ хэлъу бгъэ-
дэтын, жылагъуэ Iуэхухэм хэтын хуейщ. 
IуэхущIапIэр зыхуэгъэпсар хабзэм ебэ-
къуам и къуаншагъэр къыгурыгъэIуэ-
жынырщ, гъуэгу захуэм теувэ жыным, 
апхуэдэ афIэкIа къыIэщIэ мыщIэным зыт-
риухуэнырщ - жыпIэнурамэ, и щыуагъэр 
игъэзэкIуэжынырщ, - жеIэ центрым и уна-
фэщI, къэрал кIуэцI къулыкъум и подпол-
ковник Щомахуэ Нарзан.

ЩIэпхъаджагъэ зылэжьахэр центрым 
яша нэужь ахэр щыгъуазэ ящI абы и хаб-
зэхэм, ящIэ хъуну-мыхъунухэр гурагъаIуэ, 
иужькIэ лэжьапIэ ягъэув. Къуэншахэм 
 хуамыдэхэм ящыщщ афиянрэ фадэрэ 
къыдахьэ, ахэр зрахьэлIэ, хуит ямыщIауэ 
общежитым къедза гъунапкъэм икI 
зэрымыхъунур, апхуэдэу центрым щы-

гъэува хабзэми ебакъуэу хуадэнукъым. 
ЕрыскъыхэкIхэри зыхуеину хьэпшыпхэри 
къыдахьэ хъунущ, ауэ ахэр къапщытэ, 
зыхуимыт гуэрхэр хэлъмэ зрагъэщIэн 
щхьэкIэ.

Центрым щыIэхэм илъэсым зэ махуэ 
 18-кIэ зрагъэгъэпсэху. IуэхущIапIэм и 
унафэщIхэм хуит ящIмэ, а зэманыр я уна-
гъуэхэм яхэсу ягъакIуэ  хъунущ. Те зыр зы-
телъхэм хуащI нэ гъуэщI ху дэ чыхыныгъэ-
хэм ящыщщ, центрым щы Iэху хабзэр 
къызэпамыудамэ, ныкъуса ныгъэ гуэркIэ 
къы щIэмыхуамэ, а псор зэпилъытрэ уна-
фэщIым хуит ищIмэ, я унагъуэхэм щIыгъуу 
псэуну - центрыр здэщыIэ муниципальнэ 
щIыналъэм унэ бэджэнду къыщащтэу е 
къыщащэхуу абы щыIэурэ я пIалъэр ира-
хьэкIыну. ИджыпстукIэ  апхуэдэ  хуи  тыныгъэ 
иратащ цIыхуитхум. Ахэр центрым ма  зэм 
плIэ къекIуалIэурэ я Iуэху зытетым 
унафэщIхэр щыгъуазэ ящI.

- Дэ ди къалэныр щыуагъэ зы Iэ щIэ-
щIахэр гъащIэм, жылагъуэм тэ мэму, 
гузэрыдзэ ямыщIу хэдгъэ хьэжынырщ. 
Ахэр мыбы дэдубыдэну ди мурадкъым, 
атIэ хуит хъужа нэужь зыми зэран хуэ-
мыхъуу лажьэрэ шхэжу, я щхьэ Iуэху да-
гъэкIыжыфу псэуным тедухуэнырщ зи 
Iуэху зетхуэр, - жиIащ центрым и уна-
фэщIым. - Ди нэIэ щIэтхэм лэжьыгъэ къа-
хуэдмы гъуэтыфу апхуэдэ гугъуехь диIэ-
къым. Мы зэманым Прохладнэ къалэм и 
IуэхущIапIэ 20-м зэгурыIуэныгъэкIэ да-
пыщIащ тутнакъхэр щыгъэлэ жьэ ным теу-
хуауэ. Ди деж щыIэхэм я нэхъыбэр хьэлэлу 
щхьэж и IэнатIэ пэ рытщ, сыту жыпIэмэ, 
зыгъэлажьэхэм я губгъэн къамыхьу, 
тэмэму зи къалэнхэр зыгъэзащIэхэм Iэ-
мал ягъуэт нэхъ пасэу хуит хъужу я уна-
гъуэхэм яхы хьэжыну.

Мы центрым щыIэ хабзэхэм хуэдэхэм тет 
къудамэхэр яIэщ Урысей ФСИН-м и Управ-
ленэу Къэбэрдей-Балъкъэрым щыIэм 
хыхьэ 4-нэ, 5-нэ колониехэми, цIыху 40-м, 
50-м ятещIыхьауэ. Абыхэм ягъакIуэ гъуэгу 
захуэ теувэжу гу зылъатэ тутнакъхэр. 
ЛэжьыгъэкIэ тезырхэр егъэпшыныжыныр 
зи лъабжьэ Iэмалыр нэхъыбэрэ къэралым 
къыщагъэсэбэп зэрыхъум къыхэкIыу, 
Къэбэрдей-Балъкъэрми иджыри апхуэдэ 
зы центр къыщызэIуахыну я мурадщ. Ар 
щаухуэнущ судкIэ тезыр зытралъхьахэм Iэ-
натIэ нэхъ щагъуэтыну къалъытэ щIыпIэм, 
сыту жыпIэмэ, лажьэкIэрэщ абыхэм я 
 къуаншагъэр зэрагъэзэ кIуэжыфынур.

ЗЭБАР Мадинэ,
КъБР-м щыIэ УФСИН-м и

пресс-IэнатIэм и унафэщI.

Къуаншагъэр зэрагъэзэкIуэж IэмалыщIэ

Анэдэлъхубзэхэмрэ лъэпкъ литературэхэмкIэ Нал-
шык къалэ махуитIкIэ щекIуэкIа олимпиадэхэр дыгъуа-
сэ зэфIэкIащ. Ар къызэзыгъэпэщари езыгъэкIуэкIари 
Къэбэрдей-Балъкъэр Республикэм ЕгъэджэныгъэмкIэ, 
щIэныгъэмрэ щIалэгъуалэм я IуэхухэмкIэ и министер-
ствэрщ, щызэхэтар ЕгъэджакIуэхэм я IэщIагъэмрэ щIэ-
ныгъэмрэ щыхагъахъуэ центрырщ. АнэдэлъхубзэмкIэ 
яIэ щIэныгъэр наIуэ ящIыну олимпиадэм цIыхуи 130-м 
щIигъу къекIуэлIащ.

ОЛИМПИАДЭХЭР IыхьитIу зэхэтт - тхыбзэ лэжьыгъэрэ 
жьэ рыIуатэ гъэунэхуныгъэу. Дэтхэнэ зы Iыхьэми еджа-
кIуэхэм къалэн щаIащ анэдэлъхубзэмкIэ яIэ есэныгъэри 
лъэпкъ литературэмкIэ зрагъэгъуэта щIэныгъэри хэIу -
щIыIу щащIыну.

Тхыбзэ Iыхьэри пкъыгъуитIу зэхэухуэнат. Япэ пкъыгъуэр 
къеджэныгъэ (диктант) жыпхъэм итт. Абдеж къыщыIэта 
 хъуа Iуэхугъуэм зрагъэужьыжу, гупсысэрэ купщIэкIэ пэ-
джэжу етIуанэ пкъыгъуэм псалъи 100 нэхърэ мынэхъ 
 мащIэу цIыкIухэм тхыгъэ (сочиненэ) къыпагъэувэжын 
 хуейуэ къалэн яIэт. Ауэ щыхъукIэ етIуанэ пкъыгъуэр къы-
зэрыгуэкIтэкъым - абы Iэмалыншэу зэкIэщIэпч мыхъу пса-
лъэ зэхэжыхьахэр, псалъэжьхэр, жыIэгъуэ гъэщIэгъуэнхэр 
хэбухуанэурэ птхын хуейт. Абы къищынэмыщIауэ, еджа-
кIуэхэм я къалэнт къыщIэдзапIэрэ кIэухымрэ зэзыпх фIэ-
щыгъэри зы хъуа текстым къыхуагъуэту фIащыну.

Текстхэр тхыдэм, лъэпкъ гъащIэм, цIыху зэхущытыкIэ-
хэм, дыкъэзыухъуреихь дунейм ятеухуауэ щытащ.

Тхэныгъэм къищынэмыщIауэ, бзэхабзэм ехьэлIа Iуэху-
гъуэ зыбжани зэпкърахын хуейуэ олимпиадэм къигъэу-
вырт. Ахэр зытеухуакIэ зэщхьэщыкIырт. Псалъэм папщIэ, 
псалъэр макъкIэ зэрызэхэткIэ щызэпкърах, псалъэр зэ-
рызэхэт пкъыгъуэкIэ щагъэнахуэ, псалъэухар пкъыгъуэкIэ 
щызэпкърах, псалъэ зэхэжыхьахэм я мыхьэнэр къыща-
Iуатэ, Iуэхугъуэ пыухыкIахэм псалъэжьхэр къыщыхуагъуэт 
лэжьыгъэхэр хэтащ.

Олимпиадэм къыщыхалъхьа лэжьыгъэхэр гъэзэщIэ - 
ным сыхьэтищым нэблагъэкIэ яужь итащ цIыкIухэр.

Тхыбзэ лэжьыгъэхэр щызэфIэкIым, цIыкIухэр етIуанэ 
 махуэм жьэрыIуатэ гъэунэхуныгъэхэм хэтыну кърагъэблэ-
гъащ. Къыхэгъэщын хуейщ зэпеуэм хэтахэр 9-11-нэ клас-
схэм щIэс ныбжьыщIэхэр ару зэрыщытыр. ЕтIуанэ махуэм 
класс къэс ирата лэжьыгъэр я гъэпсыкIэкIэ зэщхьэщы-
кIырт.

9-нэ классым щIэс цIыкIухэм зэрагъэпэщын хуей къэп-
сэлъэныгъэр Iуэхугъуитхуим тещIыхьауэ щытащ. Дэтхэнэ 
зымкIи цIыкIухэм яIэ гупсысэр, ар я нэгу къызэрыщIэувэр, 
Iуэху зэхэмыбз гуэр хэлъмэ, зэфIэхыкIэ хъунумкIэ къэп-
сэлъэну Iэмал къаритырт. 10-нэ классым щIэсхэр сурэтым-
рэ къызэгъэпэщакIуэхэм абы хуащIа фIэщыгъэмрэ 
зэрипхыу къэпсэлъэн хуейуэ я къалэнт. Ауэ щыхъукIи, 
 къэп сэлъэныгъэр къызэрыгуэкI псалъэмакъ мыхъуу, мо-
нолог жыпхъэм иту, къыхуеджэныгъэ, къыхуэгъэушыны-
гъэ, гупсысэ пыухыкIам ухуэзышэ псалъэ зэгъэпэщауэ            
щытын хуейт. 11-нэ  классым  щIэсхэм  яIа къалэныр нэхъ 
 гу гъуу къыщIэкIынщ. Зэи зэрымылъэгъуа ныбжьыщIэхэр 
зэры цIыхуу нэIуаси зэхуэхъун, псалъэмакъри зэIэпахыу 
зэп сэлъэн хуейт. Мы лэжьыгъэр икIи гъэщIэгъуэнт, икIи 
хьэлъэт. Арами, цIыкIухэм яхузэфIэкIащ зэпцIу хуежьа я 
гупсысэкIэм балигъ бгъэдыхьэкIэ халъхьэу екIуу а къа-
лэныр кърахьэлIэн. ГурыIуэгъуэт, я еплъыкIэхэм щыщIэ-
ныгъэ гуэр яIэми, гуращэ пыухыкIам зэрытелажьэр, 
 къапэщылъ Iуэхугъуэхэм ирипIейтейми, сытри къазэры-
дэхъунумкIэ гурыщхъуэ зэрамыIэр. НыбжьыщIэхэм я 
 пащхьэ къис къэпщытакIуэхэм дзыхь кърагъэзым хуэдэу, 
еджакIуэ цIыкIухэр зэIухауэ псэлъащ, къалэн яIэри ящы-
мыгъупщэу зэрызэфIахынум хущIэкъуащ.

МахуитIкIэ екIуэкIа зэпеуэхэм къыхалъхьа лэжьыгъэр 
зэрыщыту еджапIэ программэхэм техуэрт, мащIэу гъэгу-
гъуауэ, еджакIуэхэм я гупсысэр игъэпхъэру.

Олимпиадэм  и  Iыхьэхэм  еджакIуэхэм къыщахьа бал-
лхэр къэпщытакIуэхэм щхьэхуэ-щхьэхуэу ягъэувыжакIэщ. 
КърикIуахэр зэхалъхьэжа нэужь, олимпиадэм и къызэ-
гъэпэщакIуэхэм абы щытекIуахэмрэ къыщыхэжаныкIа -
хэм рэ я цIэ-унагъуэцIэр министерствэм и сайтым къра-
гъэувэнущ.

УзыщыгуфIыкIын Iуэхущ зэхьэзэхуэм къыхыхьа сабий-
хэм я бжыгъэр зэрымымащIэр. Абы гугъэ къыует анэ-
дэлъхубзэхэм я пщIэр къызэремыхуэхынумкIэ, абыкIэ зра-
гъэгъуэт щIэныгъэмрэ есэныгъэхэмрэ кIуэ пэтми зауб гъуу 
зэрекIуэкIынумкIэ. Шэч хэлъкъым, анэдэлъхубзэхэмкIэ 
екIуэкI олимпиадэхэм сабийхэм къыдалъхуа бзэм гулъы-      
тэ хэха зэрахуригъэщIым, я зэчийм зэрызригъэужьым.

КъызэгъэпэщакIуэхэм зэрыжаIэмкIэ, дяпэкIэ анэдэлъ-
хубзэхэмрэ лъэпкъ литературэхэмкIэ ирагъэкIуэкIыну зэ-
пеуэхэм еджапIэ программэхэм къарит щIэныгъэр зы-
гъэкуу, джэгукIэ Iэмал зыхэлъ, къызэрымыкIуэ бгъэды хьэ-
кIэхэр зэбэкI лэжьыгъэхэр хэтынущ.

ШУРДЫМ  Динэ.

ЗэхъуэкIыныгъэ гъэщIэгъуэнхэр
зыгъуэт олимпиадэхэр

НЫБЖЬЫЩIЭХЭМ ящIэн 
хуейщ террорым нэпс, гуауэ 
къызэрихьыр. ЯщIэ къудей 
мыхъуу, зым адрейм пщIэ 
хуищIу псэуным и мыхьэ- 

Псэуныгъэм лIыгъэ хэлъщ

нэр зыхуэдэр зыхащIэу къэ-
гъэтэджыныр псом япэщ.  
Зи гугъу тщIым гулъытэ 
щыхуащI КъБР-м Экстре-
миз  мэм пэщIэтынымрэ щIа-

лэгъуалэ политикэмрэ япы-
щIа лэжьыгъэхэр щIыпIэхэм 
щызэгъэу IунымкIэ и минис-
терствэм. Абы и зы щапхъэ 
Iуэхугъуэ иджыблагъэ ще-
кIуэкIащ Кыщпэк курыт 
еджапIэм.

«Зэхуэдэхэм я  зэпсэлъэ-
ныгъэ» урысейпсо Iуэхум 
хыхьэу, щIалэгъуалэм яIу-
щIат  КъБР-м экстремиз мэм 
пэщIэтынымрэ щIа  лэгъуалэ 
политикэмрэ япыщIа лэ-
жьыгъэхэр щIы пIэхэм щызэ-
гъэу Iу нымкIэ и министр 
Къуэ шырокъуэ  Залым. А 
Iуэхум хэтащ  Бахъ сэн рай о-
ным и Iэтащ хьэм хабзэ хъумэ 
IэнатIэ хэм ядэлэ жь э нымрэ 
Iулъ хьэм пэ щIэ ты нымкIэ и 
 къуэ дзэ Тохъу тэ мыщ Му-
хьэмэд. 

ЗэIущIэр лъэныкъуитIым  
я дежкIи гупсэхуу екIуэ-
кIащ. СыхьэтитIым щIи гъу-
кIэ зэбгъэдэсахэм я гу къеуэ 
зэ хуаIуэтащ. Куэдым щIэуп-
щIащ щIалэгъуалэр: дуней 

псор зыгъэгулэза панде-
мием, Хэку  за уэш хуэм, 
 Къэ  бэр дей-  Балъ къэрым и 
 илъэси 100-р зэригъэлъэпIэ-
нум, нэ гъуэщI хэми. Ауэ 
псом хуэ мыдэу ныбжьы-
щIэхэр нэхъыбэу зыщIэуп-
щIар республикэми нэ-
гъуэщI къэралхэми терро-
риз мэмрэ экс тремизмэмрэ 
зэ ры щыпэщIэт щIыкIэрт. 

Къуэшырокъуэр тепсэ-
лъы  хьащ цIыхухэр щIэпхъа-
джа гъэм хуэзышэ гупсы-
сэхэр нэхъыщхьэу къызы хэ-
кIым. Абы ныбжьыщIэхэм 
яжриIащ иджыпсту щIалэ-
гъуалэм я нэхъыбэм уна-
гъуэмрэ школымрэ зы-
хуаущиир IэщIыб ящIурэ я 
Iуэху еплъыкIэхэр социаль-
нэ сетхэм щатххэм елъыта 
зэрыхъур.

- ЩIэпхъаджагъэхэм уа- 
зэ ры  пэщIэтыфыну Iэмал-
хэм я нэхъыфIыр апхуэдэ-
хэр къэмыгъэхъуным уте  - 
лэ жьэнырщ. Абы и лъэны-

къуэкIэ псом нэхъыщхьэу 
зыдэлэжьэн хуейуэ къэ-
слъытэр зи Iуэху еплъыкIэ-
хэр зэфIэувэн щIэзыдзэ 
ныбжьыщIэхэрщ, сыту 
жыпIэмэ щхьэусыгъуэ зэхуэ-
мыдэхэм къыхэкIыу Iуэху-
гъуэ зэIумыбзхэм хохуэ щIа-
лэгъуалэр, - къыхигъэщащ 
Къуэшырокъуэм.

Абы щIалэгъуалэм яж-
риIащ щIэныгъэрэ IэщIа-
гъэрэ зрагъэгъуэтыным нэ-
хъыфI я щхьэм зэрыхуа-
мыщIэфынур икIи дэтхэнэ-
ми ехъуэхъуащ я му-
радыфIхэр къехъулIэну. 

Гу зэрылъыттащи, мып-
хуэдэ зэхуэзэхэр щIэх-щIэ-
хыурэ щIалэгъуалэм ядеб-
гъэкIуэкIыныр щхьэпэщ. 
Апхуэдэ зэIущIэхэм цIыху 
пажэхэр, IэщIагъэлIхэр, зы-
дэплъеину нэхъыжьыфIхэр 
ирагъэблагъэмэ, шэч хэмы-
лъу, фIы къыдэкIуэнущ.

БАГЪЭТЫР  Луизэ.

Хэти къыгурыIуэ къыщIэкIынщ цIыхум и хуитыны-
гъэхэмрэ щхьэхуитыныгъэмрэ къызэпызыуд Iэмалу 
экст ре миз мэмрэ терроризмэмрэ зэрыщытыр. IэщIа-
гъэлI хэм зы жьэу жаIэ щIэблэр зэфIэувэн щыщIидзэм, 
нэ гъуэщIу жыпIэмэ щысабийм щегъэжьауэ, зи гугъу 
 тщIы Iуэхухэм ахэр щыхъумэным, цIыху гъащIэр абыхэм 
зэрак ъутэр къагурыгъэIуэным иужь зэритыпхъэр. 

Астрофизикхэм уахэм 
къыщалъэгъуа къэщIы-
гъэхэм ящыщу я нэхъ 
шынагъуэ дыдэу мы зэ-
маным къалъытар квази-
вагъуэкIэ зэджэхэрщ 
(«квази» - латин псалъэщ, 
«ещхь» жыхуиIэщ). 

КВАЗАРХЭР, я зэпрыу-
пIэр куэдкIэ нэхъ цIыкIу 
пэтми, нурыбэу къапихым 
гуащIагъэ ин дыдэ зэ ры-
зэрахьэмкIэ адрей ва-
гъуэхэм йомыгъэщхьын 
къэ щIыгъэщ. Абыхэм я 
къэунэхукIэ хъуари, я зэхэ-
лъыкIэри щIэныгъэлIхэм 
иджыри къыздэсым нэ-
гъэсауэ яхузэхэгъэкIа-
къым. Аращ а пкъы гъуэ-
хэм, вагъуэ абрагъуэхэм 
ещхьу зэщIэлыдэхэм, 
 квази-вагъуэкIэ щIеджэ-
ри. 

Укъэзыгъащхьэу нурыбэ 
къызыпхидз къэщIыгъэ-
хэм къыщхьэщыкIыны - 
гъэ нэхъыщхьэу яIэхэм 
ящыщ зыщ ахэр, зэрыт-
пыIудза и лъэныкъуэкIэ, 
жыжьащэ зэрыщыIэри. 
Квазархэм къаутIыпщ ну-
рыр ди деж къэсыным 
илъэс мелард бжыгъэ то-

Квази-вагъуэ
кIуадэ. Ауэ щыхъукIи, уе-
гупсыс зэрыхъунумкIэ, 
 гъуэгуанэшхуэ зэпригъэ-
чу, зи нэхур дызэрыт лъэ-
хъэнэм къэзыхьэсыфа 
квази-вагъуэхэм ящыщ 
зыбжанэр мы зэманым 
щыIэжкъым, е, нэхъ ма-
щIэрауэ, я теплъэм къып-
хуэ мыцIыхужын хуэдизу 
зихъуэжащ. 

Астрофизикхэм къызэ-
ры лъытэмкIэ, квазархэр 
ап хуэдизу зэщIэзыгъэна-
хуэр уакIэлъыплъ пэтми 
къып хуэмылъагъуну, я 
кIуэ  цIым зыщызыгъэпщ-
кIуа, гъунэгъу зыхуэзыщI 
дэтхэнэри думпу зыгъэ-
кIуэщI, зыщIэзылъафэ 
«ма щэ кIыфIхэрщ». И Iэ-
гъуэблагъэм щызэхуихьэ-
су, къыщыхута дэтхэнэми 
хуабжьагъышхуэ яритрэ 
щызэжьэхигъэуэжкIэ , 
абыхэм я зэхуакум, зэры-
гурыIуэгъуэщи, «хъуаскIэ» 
ин дыдэхэр, шынагъуэхэр 
къыдэмылыдыкIынкIэ Iэ-
мал иIэкъым. 

ЩIэныгъэлIхэм зи гугъу 
тщIы къэщIыгъэхэм ящы-
щу я нэхъ ин дыдэу мы 
 зэманым къалъытар 
 S5-0014+81 зи нагъыщэ 

квазарырщ. Зэрыхуагъэ-
фащэмкIэ, абы илъэс ме-
лард 12-м нэблагъэ и 
 ныбжьщ. И кIуэцIым зы-
щызыгъэпщкIуа «мащэ 
кIы фIым», уегупсысми уи 
фIэщ мыхъуну, ди Ды-
гъэм къишэчым нэхърэ 
мелард 40-кIэ нэхъыбэ и 
хьэ лъагъщ! Астрофизик-
хэм зэрыжаIэмкIэ, зы щIы-
пIэм щызэхуэхьэса къэ-
щIыгъэм дежкIэ ар икъу-
сыкъужкIэ куэдыIуэщ. Нэ-
хъыщхьэжыр  аращи, зи 
гугъу ящI квазарым зэгуэр 
(ар иджыщ щалъагъури) 
къызыпхигъэлыгъукIауэ 
щыта ну рым и зэщIэ-
нэхуэкIэр  вагъуэ «къызэ-
рыгуэкI» триллион 300-м 
зэхэту къа дзым  хуэдизщ,  
е нэ гъуэщIу жытIэмэ, ди 
Шы хулъагъуэм зэрыщыту 
къыпкърыкI нэхум нэхърэ 
мин 25-кIэ нэхъыбэщ. 

ФIэщщIыгъуейми, а псо-
ми щхьэусыгъуэу яIэр 
зыщ: S5-0014+81 кваза-
рым и кIуэцIым зыщы зыу-
дыгъуа «мащэ кIыфIым» 
зы илъэсым къриубыдэу, 
псори зэхэту, ди Дыгъэм и 
хьэлъагъым елъытауэ ми-
ни 4-кIэ нэхъыбэ къэ зы-
шэчын пкъыгъуэхэр (дэнэ 
кърихми) зэрызыщIилъэ-
фэфырщ.

 
КЪУМАХУЭ  Аслъэн.

Гъатхэпэм  екIуэкIыну зэIущIэхэр

Жыгхэр  щIрахым
и  щхьэусыгъуэр

Урысей МВД-м Налшык къалэм 
щиIэ управленэм и полицэм жыла-
гъуэ шынагъуэншагъэр къызэгъэпэ-
щынымкIэ и плъыр гуп хэхам и 
лэжьакIуэхэм 2022 гъэм мазаем и  
 21-м Кэнжэ къуажэм къалэныр щра-
хьэкIыу гу лъатащ уней лъапсэхэм 
ящыщ зым и IухьэпIэм иIэ удз 
гъэкIыпIэм деж пщащэ гуэрым зэ-
кIуэцIышыхьа цIыкIу щIым къыхи-
хыу и жыпым зэрырилъхьам.

И ТХЫЛЪХЭР къыщапщытэм икIи 
езыр къыщащым илъэс 18 хъу нарткъа-
лэдэсым къыкъуахащ хьэжыгъэм 
ещхь хужь гуэр зэрылъ полимер 
зэкIуэцIышыхьа фIыцIэ. Пщащэм 
жиIащ абы «шыгъукIэ» зэджэ нарко-

тикхэкI зэрилъыр, апхуэдэхэр щIыпIэ 
хэхахэм щэхуу щагъэтIылъурэ сату 
зыщIхэм я деж къыщищэхуауэ зэрыа-
рар. Ар езым зрихьэлIэну арат, 
ищэжын муради иIэтэкъым. 

Экспертизэм къызэригъэлъэгъуам-
кIэ, ар грамм 1,84-рэ хъу «метилэ-
федрон» наркотикхэкIщ.

Хъыджэбзым теухуа уголовнэ Iуэху 
къаIэтащ УФ-м и Уголовнэ кодексым и 
228-нэ статьям и 2-нэ Iыхьэм ипкъ ит-
кIэ. Абы къыщыгъэлъэгъуа къуанша-
гъэ зылэжьар илъэси 3-м къыщыщIэ-
дзауэ илъэси 10-м нэскIэ ягъэтIысын-
кIэ, къуэдыуи сом мин щитху ира-
гъэпшынынкIэ хъунущ. 

УАРДЭ Жантинэ.

Сабиигъуэ - дыщэ 
къуэпс

Псори къыщежьэр сабиигъуэ-
ращ, укъызыхэхъукIа унагъуэм, 
ущеджа школым, укъыщыхъуа 
хьэблэм куэд иIыгъщ. Беллэ и 
адэ-анэр цIыху къабзэт, зэ кIэ-
лъыкIуэт, жыпIэнуракъэ, бын-
унэм щапхъэ зытрахын яIэт. Ахэр 
лэ жьакIуэшхуэти, хущIыхьэгъуэ 
яIэ тэкъым икIи зэрыхъукIэ, зэра-
лъэкI кIэ сабийхэр абыхэм ядэ-
Iэпыкъурт. 

- Си шыпхъу нэхъыжь Томэ 
(унагъуэр Розэт дызэреджэр) и 
узыншагъэм теухуауэ Налшык и 
Долинск хьэблэм щыIэ «Лесная» 
жыхуаIэ школым илъэс зыб-
жанэкIэ щеджэн хуей хъуат, - 
жеIэ Беллэ. - Ар къыщыкIуэжым 
и деж зи IутIыжыр си закъуэтэ-
къым, зэрыхьэблэу абы щыгу-
фIыкIырт, апхуэдизкIэ фIыуэ      
ялъагъурти. Томэ джэгукIэ 
гъэщIэгъуэн Iэджэ ищIэрт, дэ 
дымыщIэ хъыбар щIэщыгъуэ 
куэд къыджиIэжырт. ИужькIэ 
къызэрызгурыIуащи, ахэр еджа-
пIэм щилъагъу-щызэхиххэм 
ящы щу арат. ЯпэщIыкIэ зи щIы-
сыр къыдгурымыIуащэ «крас о-
там» и зэхьэзэхуэ иригъэкIуэ кIауэ 
щытащ абы. Си нэгу къы-
зэрыщIыхьэжыр ди хьэблэ хъы-
джэбз цIыкIухэр дригъэувэ кIа уэ, 
езым къэрэндащрэ тетрадрэ иIы-
гъыу, шэнт цIыкIум тесу дызэ-
пиплъыхьыущ. Сэ япэ увы -               
пIэр зыхуэзгъэфащэр си шыпхъу 
Гуащэгъагът, сыт щхьэкIэ жы-
пIэмэ, ди унагъуэми, ди благъэхэ-
ми, ди хьэблэми яфIэдахэт, шко-
лым фIыуэ щеджэрт. Си щхьэм 
тещIыхьауэ сегупсысыххэртэ-
къым, къэзлэжьуи къысщыхъур-
тэкъым. Къытхоплъэ, дызэпе-
плъыхьри, ипэ дыдэм деж ит 
хъыджэбз цIыкIум япэ увыпIэр 
абы къихьауэ и цIэр къреIуэ. Ар 
дауэ, схузэхуэгъакIуэркъым. Япэ-
рауэ, хамэ хьэблэщ, етIуа нэрауэ, 
Гуащэ къигъанэу щхьэ ирита? 
АрщхьэкIэ Томэ жиIам шэч 
къытепхьэ мыхъунут дызэреса-
ри, зыми зыри жытIакъым. Нэхъ 
дахэу къилъытар дэр нэхърэ нэ-
хъыжь къыщIэкIынт, зэрысщIэ-
жымкIэ, нэхъ щхьэпэлъагэт, къа-
мылыфэ цIыкIурэ лъагъугъуафIэ 
дыдэу. ИужькIэ сызэрегупсысы-
жамкIэ, къилэжьуи къыщIэкIы-
нут абы япэ увыпIэр. 

Ди хадэм узэрихьэу, ижьыраб-
гъумкIэ Iуащхьэ лъагэ итт. Псори 
абы зырызыххэу дэкIуейуэрэ, хэт 
сытым хуэIэижьми къигъэлъэ-
гъуэн хуейт. Уэрэдми, къафэми, 
усэ къеджэнми тхуэщIэр тщIэн 
хуейуэ зэхьэзэхуэ къытхуигъэуват 
Томэ. А тетрадымрэ къэрэндащ 
цIыкIумрэ иIыгъыу Iуащхьэ лъаб-
жьэм деж щыст къыдэплъу, 
жытIэхэм къедаIуэу. 

Нэхъ гъэщIэгъуэныжращи, То-
мэ куэду иIэт а зэманым къыда-
гъэкIыу щыта «Киножурнал»-хэр. 
Совет артистхэм я сурэтхэр 
 щхъуэкIэплъыкIэу зэрыт, абыхэм 
я гугъу щыщIа, кинохэм щытеп-

Къэбэрдей театрыр ефIэкIуэнырщ си хъуэпсапIэр

сэлъыхь журналым езыр еджа 
иужькIэ, дэри деплъырт. ЗыфIэ-
гъэщIэгъуэнхэм зэIэпытха иужь-
кIэ, сурэтхэр къыхигъэжырт. Къа-
лэм и киоскхэм щащэ плакатхэр, 
артистхэм я сурэт, зыхэта кино-
хэр, ягъэзэщIа ролхэр зытетхэр 
къи щэхурти, зэхуихьэсырт. Ахэр 
жьыхум хуэдэу зэтрилъхьэрти, 
стIолыр зэгъэувэлIа блыным 
фIилъ хьэрт. Абыхэм уемыплъын-
кIэ Iэмал иIэтэкъым, уи щхьэми 
къинэрт. 

КъищынэмыщIауэ, эстрадэм, 
Эдуард Хиль, Ободзинский Вале-
рий, Татлян Жан, Магомаев Мус-
лим, Кобзон Иосиф, Пьехэ Эдитэ, 
нэгъуэщIхэми я творчествэм 
кIэлъыплъырт. А псор щIы жыс Iэ-
ращи, Томэ и фIыгъэу къы щIэ-
кIынщ абыхэм сэри гу лъыстэу 
щIыщIэздзар. 

Япэ лъэбакъуэхэр

Беллэ етIуанэ е ещанэ классым 
щIэсу къыщIэкIынт я пионер во-
жатэм гуащэ театрым и гупжьей 
къызэригъэпэщауэ блыным фIэ-
лъу щилъэгъуам. МакIуэри, зых-
регъатхэ. ЩэкIым къыхэщIыкIа-
уэ хэт мэлыщхьэ, хэт дыгъу жьыщ-
хьэ, хэт бажащхьэ пыту гуащэ 
цIыкIухэр сабийхэм ират, жаIэн 
хуей псалъэхэри щIыгъуу. Роль 
къылъысар унэм къехь хъыджэбз 
цIыкIум, пэш щхьэхуэ щIотIыс-
хьэри, абы елэжьу хуожьэ. 

- Си Iэпищым гуащэ цIыкIур 
фIызолъхьэри, жысIэхэм абы и 
щхьэр зэрищIын хуейр езгъэкIуу-
рэ солIалIэ. Тхьэ, дерсхэм нэхъ-
ри, унагъуэм щысщIэ Iуэху хэм нэ-
хъри нэхъ гъэщIэгъуэнтэмэ! Гуа-
щэ гупжьейм щыдгъэхьэзыра 
спектакль цIыкIур ди районым и 
къалащхьэ Нарткъалэ дошэри, 

зэхьэзэхуэ гуэрым къыщыдо-
гъэлъагъуэ. 

Гушхуэу, зэрырипагэр пщIэуэ и 
классым топсэлъыхь Беллэ. 
Уеблэмэ дерсхэм я зэхуаку дэт 
зыгъэпсэхугъуэ дакъикъэхэм 
классым дыкъыщIэкIыртэкъым 
жеIэ, апхуэдизкIэ зэжраIэжын я 
куэдт, зыр адрейм зэхихырти. 
ФIыуэ еджэ, ар нэхъ къызэмыхъ-
улIэ жаIэу зэи зэхадзакъым 
абыхэм, сыту жыпIэмэ, дэтхэнэри 
зыгуэрым хуэIэкIуэлъакIуэт, узы-
хьэху гуэр яхэлът. 

- Си гъунэгъу Хужьокъуэ Лусан-
нэ адыгэбзэ шэрыуэ Iурылът, 
бзэм хуэIэижьт. Къуажэм зыгуэр 
къыщыхъуауэ зэхэтхамэ, абы 
сэрэ дытIысырти, гупсэхуу ды-
тепсэлъыхьырт, роль къыхэт-
хырт. Лусаннэ псалъэхэр яхуит-
хырт, ахэр дгуэшырти, зрагъа-
щIэрт, дерс нэужьхэм репетицэ 
тщIырт. Къуажэм дэс нэ-
хъыжьыфI гуэр ягъэлъапIэмэ, 
жылэм и унафэщIыр, нэгъуэщI-
хэр абы къыщыпсэлъа иужькIэ, 
школым и зэфIэкIкIэ ягъэхьэзыра 
концерт къызэхуэсахэм ира-
гъэлъагъурт, абы ди художест-
веннэ самодеятельностым и 
спектаклхэр къыкIэлъыкIуэрт. 
Пэжыр жысIэнщи, Iэгуауэшхуэ 
тхуаIэтырт, псалъэ гуапэ къыд-
жаIэрт. 

Iуэху мыублэ блэ хэсщ

Класс нэхъыжьхэм нэсауэ, зэ-
гуэрым я классэгъу Шокъум Рим-
мэ къыхелъхьэ Налшык кIуэуэ 
адыгэ пьесэ къагъуэтыну. Къэ-
бэрдей уэрамым тета библио-
текэм Риммэрэ Беллэрэ йокIуа-

лIэри, Сонэ Мухьэрбий итха 
«Иджыри «тIу» пьесэр кърат. 
 КъокIуэжри, ролхэр ягуэш, 
абыхэм ящыщ Белли къылъос. 
Елэжьын щIадзэри, бжьыхьэку 
хъуауэ гъэувын яух. 

- Доуэр аби, Риммэрэ сэрэ 
Къэбэрдей театрым докIуэ, Сонэ 
Мухьэрбий къыдогъуэтри, ди 
лэжьыгъэм еплъыну къыдо-
гъэблагъэ. АбыкIэ къэпщIэнтэ-
къэ цIыхугъэшхуэ зэры хэлъыр, 
Iуэху псоми зыкъыдегъахуэри, 
къокIуэ артистыр. Дыщеджэ 
классрат къыщыд гъэ лъагъуэр 
спектаклри, партэхэр идо-
гъэкIуэтэкI, доска гупэр хуит къы-
дощIри, ди IэдакъэщIэкIым идо-
гъэплъ. Псалъэ гуапэ куэд 
къыджиIащ, диущиящ, чэнджэщ 
къыдитащ. ДыкъыщIокIыжри, 
кIыфI хъуакIэщ, автобусхэри 
зекIуэжыркъым. Си адэ-анэм зы 
хамыщыкIыу Мухьэрбий ди деж 
сошэ. Дахэу ягъэхьэщIэ, тхы-
дэмрэ философиемкIэ школым 
щезыгъаджэ си адэмрэ артист 
лIы бэлыхьымрэ зэжраIэн ягъ-
уэтынтэкъэ?! ЗамыгъэукIурииха-
ми сщIэркъым, ауэ ахэр щысу сы-
гъуэлъыжат, сыкъыщытэджами, 
Iэнэм пэрысхэт. «Мы хъыджэбз 
цIыкIур артист  хъунущи, ев-
гъэджамэ арат», - къыж риIат абы 
щыгъуэ Мухьэрбий си адэм. Абы, 
шэч хэмылъу, нэхъ сытригъэ-
гушхуащ. «Аргуэру «тIу» спек-
таклыр Нарткъалэ дошэм, 
зэхьэзэхуэм япэ увыпIэр къы- 
щыдохьым, радиомкIи къа-
тыжым…

ГъащIэ гъуэгуанэр 
зыубзыхуар

Беллэ школыр къыщиухым 
ири хьэлIэу газетым хъыбарегъа-
щIэ тету къыщIокI, Щукиным и 
цIэр зэрихьэу Москва дэт театр 
еджапIэм щеджэну гуп къыщы-
хах зэIущIэм хуейхэр ирагъэбла-
гъэу. Ар и шыпхъу Томэ къыхуехь-
ри, зигъэхьэзырынуи къыжреIэ. 

- Пщащэхэм ящыщу къащта 
цIыхуибгъум язу ди къэралым и 
къалащхьэм сыкIуащ, - игу къе-
гъэкIыж си псэлъэгъум. - Къап-
щтэмэ, цIыху 25-рэ къыщыхаха 
зэхьэзэхуэм цIыхуищэм щIигъу 
хэтат. Апхуэдэ щIыкIэкIэ Москва 
сыкIуащ, Щукиным и цIэр зе-
зыхьэ еджапIэ нэхъыщхьэм сы-
ще джащ, дыкъызэрыкIуэжрэ 
Що джэнцIыкIу Алий и цIэр зе-
зыхьэ Къэбэрдей къэрал драмэ 

театрым сыщолажьэ. Роль 
 хъарзыни сщIащ а илъэсхэм 
къриу быдэу. 

Театрым ущылэжьэну хэт тын-
шу къыщыхъуми, ар къопцIэ. Уи-
гури, уи псэри, уи акъылри емыта-
уэ зы роли къохъулIэнукъым. 
Псом ящхьэжращи, драматур-
гым пьесэм хилъхьэр,  игъэув 
къа лэн нэхъыщхьэр, режис-
сёрым актерхэм къапкъ ри хыну 
зыхуейр къыбгурыIуэмэщ, ро-
лым и купщIэр къэптIэ щIыфмэщ 
образыр нэгъэса щыхъур. Артист 
IэщIагъэр зауэм Iут сэлэтым и 
къа лэным изогъэщхь: къуата 
лэжьыгъэм утекIуэн, уи зэфIэкIыр 
нэгъэсауэ къэбгъэлъэгъуэн пап -
щIэ зауэм уIутым хуэдэу улэжьэн 
хуейщ. Махуэ къэсыху узыдэ-
лажьэ артистхэри, режиссёрри, 
утыкур зыхуей хуэзыгъазэ 
къызэрыгуэкI лэжьакIуэри йоплъ 
уи лэжьыгъэм. Абыхэм я фIэщ 
пщIын  хуейщ уи джэгукIэр. Роль 
згъэ зэщIахэм яхэтщ нэхъ сигу 
къи нэжахэри, я цIэ лейуэ къис-
Iуэнкъым. ЖысIэну сызыхуейра-
щи, роль цIыкIуи роль ини зэщхьу 
уе лэжьыпхъэу къызолъытэ. Роль 
цIы кIу хэр бгъэзэщэну нэхъ               
гу гъуххэщ, сыту жыпIэмэ, театр-
еплъхэм ягу унэсын щхьэкIэ, ягу 
укъинэжын папщIэ а мащIэм 
гъэщIэгъуэну зыгуэр къыхэгъуэ-
тэн, нэхъыбэххэ хэплъхьэн хуейщ. 

Щапхъэ 
тхуэхъуахэр…

- Къэбэрдей театрым теухуауэ 
жысIэмэ, мы щIы хъурейм 
апхуэдэу тетыр а зыращ, - жеIэ 
зэрыгушхуэр и нэгум иплъагъуэу 
Беллэ. - Ди IуэхущIапIэм щы-
лэжьа нэхъыжьыфIхэм ехьэлIа-
уэ псалъэ дахэ, псалъэ пэж куэд 
пхужыIэнущ. Къапщтэ мэ, Сонэ 
Мухьэрбий, Болэ Мурат, ТIыхъ-
ужь Алий, ДыщэкI КIунэ, Сыбэч 
Быхуэ, нэгъуэщIхэри зым нэхърэ 
адрейр нэхъ гъэщIэгъуэну, я 
лэжьэкIэр зэмыщхьу, сценэм къ-
рахьэ образхэр зэхуэмы-дэу 
апхуэдэт. Сэ ахэр изогъэщхь, яху-
зогъадэ МХАТ-м щылэжьа артист 
ехьэжьахэм. Къапщтэмэ, а къез-
бжэкIахэм я цIэ уэрамхэм фIэс-
щынт, къыщалъхуа къуа жэхэм 
фэеплъ яхудэзгъэувэнт. Ар 
абыхэм я акъылкIэ, я зэфIэкIкIэ 
къалэжьащ. Ди адыгэ театрым 
урипагэ хъунущ, а нэхъыжьхэм я 
деж къыщыщIэдзауэ щIалэгъуа-
лэм я деж щыщIэкIыжу. ЗэфIэкI 
зыбгъэдэмылъу, гу якIуэцIы мы-
лъу абы зыри къыщIыхьакъым 
икIи къыщIыхьэркъым. Ди сту-            
дием  театрым и лэжьыгъэм  
хилъ хьэ фыр хилъхьащ, ди жа-           
гъуэ зэрыхъунщи, щхьэусыгъуэ 
зэхуэ мы дэхэм къыхэкIыу куэди 
щы лэ жьэжыркъым. АдэкIэ абы и 
 къэ кIуэнур зэлъытар ди щIа лэ-
гъуалэращи, мурад дахэу ящIыр 
къахузэпищэну си гуапэщ. 

Къалэн мытынш

ГукIи псэкIи зи Iуэхум хуэпэж 
дэтхэнэ зыми хуэдэу, Беллэ и 
 хъуэпсапIэр зэпхар илъэс куэд 
щIауэ щылажьэ театрыращ. 

- Иджыпсту абы щылажьэхэм я 
гъуэгур тыншыну, зыхуей ролхэм 
телэжьыхьыну Iэмал яIэну, клас-
сикэм щыщу спектакль куэд 
ягъэувыну сыхуейщ. Дэ режис-
сёрыфIхэм дадэлэжьащ, апхуэдэ 
насып щIалэгъуалэми Тхьэм къа-
рит! Чэнджэщ щхьэкIэ къыдбгъэ-
дыхьэмэ, зыми «хьэуэ» зэрыжа-
мыIэнур сощIэри, нэхъыжьым и 
ущие хуей щIэблэ къытщIэхъуэмэ 
си гуапэщ. Сыхуейт ди театрыр 
ефIэкIуэну, лъэпкъ гъуазджэм 
адэкIэ зезыгъэужьыну зи пщэ 
къыдэхуэ щIалэгъуалэр а къалэн 
мытыншым тыншу пэлъэщыну. 

ИСТЭПАН Залинэ. 

«Псым езым и жапIэр къегъуэтыж» жиIэ хабзэщ адыгэм, цIыхур 
къызыхуигъэщIар, зыхуэIэижьыр къыхихын папщIэ зрикIуа гъа-
щIэ гъуэгуанэхэр къригъэлъагъуэу. ЩыIэщ зыгуэрым иунэтI-
хэри, езыр-езыру гурэ псэкIэ зызыунэтIыжхэри. ТIум щыщуи 
тIэкIу-тIэкIу хэлъауэ жыпIэкIэ ущыуэнукъым Къэбэрдей театрым 
зи гъащIэр щхьэузыхь хуэзыщIа актрисэ, Къэбэрдей-Балъ-
къэрым щIыхь зиIэ и артисткэ БжэIумых (Шыбзыхъуэ) Барисэт 
(нэхъыбэм ар зэрацIыхур и шыпхъум цIэ лейуэ къыфIищауэ 
щыта Беллэрщ). Ар зыхэта спектаклхэр куэд мэхъу, и утыку 
итыкIэр зэ зылъэ гъуами жиIэфынущ Беллэ артист IэщIагъэр 
къызэхъулIэхэм, абы ирипсэухэм, гурыфIыгъуэ къыхэзыххэм 
зэращыщыр. 

Аруан районым хыхьэ Къуэжьы къуей Ищхъэрэ, Шэрэдж Iуфэ 
Iус къуажэм 1952 гъэм мазаем и 20-м къыщалъхуащ. Къыщы-     
хъуар къуажэ гупэмкIэ щыпсэу хьэблэ узыншэт, хьэблэ дахэт, са-
бий куэду дэсу. «Псори дызэныбжьу жыпIэ хъуну ап хуэдэт, псори 
зэгъусэу дыджэгурти, школым, псым, кином ды щыкIуэкIи 
дызэщIыгъурти. Ди хьэблэ къудейм щыщу цIыхуитху сэ сыщеджа 
классым зэгъусэу дыщIэсащ», - игу къегъэкIыж Беллэ. 

Урысей Федерацэм и 
етIуанэ дивизионым и 

Япэ гуп
ЕтIощIанэ джэгугъуэ

Гъатхэпэм и 6
(тхьэмахуэ)

СКА (Дон Iус Ростов) - 
«Дружба» (Мейкъуапэ) 

«Динамо» (Ставрополь) - 
«Анжи» (Мэхъэчкъалэ) 

« Б и о л о г - Н о в о к у б а н с к » 
(Прогресс) – «Мэшыкъуэ-
КМВ» (Псыхуабэ) 

«Динамо» (Мэхъэчкъалэ) - 
«Форте» (Таганрог)

Гъатхэпэм и 7
(блыщхьэ)

«ЕсэнтIыгу» (ЕсэнтIыгу) - 
«Спартак-Налшык» (Налшык) 

«Черноморец» (Ново-
российск) - «Чайка» (Песчано-
копскэ)

Гъатхэпэм и 8
(гъубж)

 «Алания-2» (Владикавказ) - 
«ТIуапсы» (ТIуапсы)

«Ротор-2» (Волгоград) - «Ку-
бань-Холдинг» (Павловскэ) 

ТIощIрэ езанэ джэгугъуэ
Гъатхэпэм и 13

(тхьэмахуэ)
«Чайка» - «ЕсэнтIыгу»
«Анжи» - «Черноморец»
«Дружба» - «Динамо» Ст
«Спартак-Налшык» - «Био-

лог-Новокубанск»
«Кубань-Холдинг» - «ТIуап-

сы»
«Мэшыкъуэ-КМВ» - «Легион 

Динамо» (Мэхъэчкъалэ)
«Форте» - «Ротор-2»
«Алания-2» - СКА
ТIощIрэ етIуанэ джэгугъуэ

Гъатхэпэм и 20
(тхьэмахуэ)

«Динамо» Ст - «Алания-2»
«Черноморец» - «Дружба» 
«Ротор-2» - «Динамо» Ст
«ТIуапсы» - «Форте»
«Биолог-Новокубанск» - 

«Чайка»
«Легион Динамо» - «Спар-

так-Налшык»
СКА - «Кубань-Холдинг» 

Гъатхэпэм и 21
(блыщхьэ)

«ЕсэнтIыгу» -«Анжи»
ТIощIрэ ещанэ джэгугъуэ

Гъатхэпэм и 27
(махуэку)

«Дружба» - «ЕсэнтIыгу»
«Алания-2» - «Черноморец»
«Динамо» Мх - «ТIуапсы»
«Чайка» - «Легион Динамо»
«Спартак-Налшык» - «Мэ-

шы къуэ-КМВ» 
«Форте» - СКА

Гъатхэпэм и 28
(блыщхьэ)

«Анжи» - «Биолог-Новоку-
банск»

Къэбэрдей-Балъкъэрым и 
щIымахуэ чемпионат

ЕпщыкIузанэ джэгугъуэ
Гъатхэпэм и 5

(щэбэт)
«КъБКъУ» (Налшык) - «Авто-

запчасть» (Бахъсэн)
«Инал» (Къэрэгъэш) - 

«Шагъ дий» (Зеикъуэ)
«Тэрч» (Тэрч) - «Шэрэдж» 

(Старэ Шэрэдж)
«ХьэтIохъущыкъуей» (Хьэ-

тIохъу щыкъуей) - «Малка» 
(Малкэ)

Гъатхэпэм и 6
(тхьэмахуэ)

«Локомотив» (Налшык) - 
«Бабугент» (Бабугент) 

«Нартан» (Нартан) - 
«Къэбэрдей» (Шэрэдж Ищ-
хъэрэ)

«Мурбек-ФШ» (Налшык) - 
«Спартак-Д» (Налшык) 

«Ислъэмей» (Ислъэмей) - 
«Шэджэм-2» (Шэджэм ЕтIуа-
нэ)

ЕпщыкIутIанэ джэгугъуэ
Гъатхэпэм и 8

(гъубж)
«Шэрэдж» - «Нартан»
«Шагъдий» - «КъБКъУ»
«Автозапчасть» - «Локомотив»
«Малка» - «Спартак-Д»
ЕпщыкIущанэ джэгугъуэ 

Гъатхэпэм и 12
(щэбэт)

«Тэрч» - «Автозапчасть»
«Нартан» - «Бабугент» 
«Ислъэмей» - «Шэрэдж»

«Спартак-Д» - «Шэджэм- 2» 
Гъатхэпэм и 13

(тхьэмахуэ)
«Инал» - «Малка»
«КъБКъУ» – «ХьэтIохъущы-

къуей» 
«Локомотив» - «Шагъдий»
«Мурбек-ФШ» - «Къэбэр-

дей»
ЕпщыкIуплIанэ джэгугъуэ

 Гъатхэпэм и 19
(щэбэт)

«Къэбэрдей» - «Спартак-Д»
«Автозапчасть» - «Нартан»
«ХьэтIохъущыкъуей» - «Ло-

комотив»
«Инал» - «КъБКъУ»

Гъатхэпэм и 20
(тхьэмахуэ)

«Малка» - «Шэджэм-2»
«Бабугент» - «Ислъэмей»
«Шагъдий» - «Тэрч»
«Шэрэдж» - «Мурбек-ФШ»

НаркотикхэкIхэр  къыкъуах Иужьрей зэманым къалэ 
уэрамхэм щыдолъагъу            
гъуэгу Iуфэм Iут жыгхэр 
ирахыу, я щхьэкIэр пахыу. 
Къа лэдэсхэр абыкIэ арэ-
зыкъыми, «сыт ди бынхэр 
зэрыбэуэнур, къалэр жы-
гыншэ ящIмэ?», - жаIэу Ин-
тернетым щызэхуотхьэу-
сыхэж. Сыт-тIэ, жыгхэр 
къыщIратхъыжыр?

КОММУНАЛЬНЭ, мэз 
IуэхущIапIэхэм я пщэрылъщ 
къалэм къэкIыгъэу дэтым 
кIэлъыплъыныр. Мы Iуэху-
щIапIэхэр зэуIуу мэлажьэ, 
икIи уз зыпкърыт, зи кур 
ифыкIа, зэран хъу, теплъэм 
къемызэгъ, лейуэ къа-            
щыхъу жыгхэр ираупщIыкI. 
Ауэ абы и пэ къихуэу биоло-
гхэр кърагъэблагъэри, Iуэ-
хур зэхагъэкI. Псалъэм па-
пщIэ, дамыгъэ плъыжь 

зытедза жыг къэфлъагъ-
умэ, зэвгъащIэ - ахэр куэд 
дэмыкIыу ираупщIыкIынущ. 

Ухуэныгъэ щрагъэкIуэкIы-
ну щIыпIэхэм ит жыгхэри 
щрах къохъу. 

Зи гугъу тщIы лэжьыгъэр 
щрагъэкIуэкIыр гъатхэпэ-
ращ, ауэ пщIантIэ кIуэцIым 
жыг гъуа дэтмэ, МЧС-р 
 къра джэ. 

ФЫРЭ  Анфисэщ.

Саган Француазэ и «Удзым хэт пианинэ» 
спектаклым Алинэ и ролыр щегъэзащIэ. 2001 гъэ 

Урысей Федерацэм футболымкIэ и етIуанэ дивизионым и  Япэ 
гупым 2021 - 2022 гъэхэм щекIуэкI зэхьэзэхуэм мы махуэхэм 
щIадзэж. Мазищым щIигъуэкIэ зэпеуэр зэрызэпагъэуа зэ-
маным къриубыдэу загъэпсэхунуи, зыгъэсэныгъэхэр ира-
гъэкIуэкIынуи, футболистыщIэхэмкIэ загъэлъэщынуи коман-
дэхэм яхузэфIэкIащ. АдэкIэ кIэух зэIущIэ гугъухэр къапэ-
щылъщ.

ЗЭХЬЭЗЭХУЭМ и бжьыхьэ лъэхъэнэр нэхъ пасэу зэрызэфIэ- 
кIам и фIыгъэкIэ зыгъэсэныгъэхэм щIамыдзэ щIыкIэ ди футбо-
листхэм тхьэмахуищкIэ загъэпсэхуну Iэмал къахукъуэкIащ. А зэ-
маныр  яхурикъуащ нэгъэсауэ я къарур зэтрагъэувэжыну икIи я 
узыншагъэм кIэлъыплъыжыну.

Налшыкдэсхэм щIалэщIэ куэд яхэтащ зыгъэсэныгъэхэм щIа-
кIэлъыплъу, ягу ирихьмэ зэхьэзэхуэхэм джэгупIэ губгъуэм къыщ-
рагъэхьэну. Дыгъэгъазэм и 12-м щIадза тренировкэхэм командэм 
лэжьыгъэшхуэ щызэфIигъэкIащ. «Спартак-Налшыкым» и тренер 
нэхъыщхьэ Биджиев Хьэсэнбий зэрыжиIамкIэ, щIалэхэм гу-
къыдэжышхуэ яIэу зыгъэсэныгъэхэр кърахьэлIащ. 

ЗэхъуэкIыныгъэхэри щыIэщ. Хъыбар къызэрытIэрыхьамкIэ, 
 лъэ ныкъуитIри зэдэарэзыуэ командэм хэкIыжащ налшыкдэсхэм             
я ехъулIэныгъэхэм хэлъхьэныгъэ мымащIэ хуэзыщIа футболист 
Iэзэ Багъэтыр Альберт. КъищынэмыщIауэ, Осетие Ищхъэрэ - 
 Аланием и «Алания»-м и гъусэу зыгъэсэныгъэхэр ирегъэкIуэкI 
Черткоев Дато. «Спартак-Налшыкым» хэту зэхьэзэхуэм и кIэух Iы-
хьэм щIидзэнущ Масленников Игорь. Абы теухуа зэгурыIуэ ныгъэ 
налшыкдэсхэм я унафэщIхэм иращIылIащ Ярославль и «Шин-
ник»-м и гъэсэн гъуащхьэхъумэныкъуэм. Адрей щIалэхэр «Спар-
так-Налшыкым» и гъусэу зэхьэзэхуэм и гъатхэ лъэхъэнэм техьэну я 
мурадщ.

ЕсэнтIыгу къалэм зи чэзу зыгъэсэныгъэхэр щригъэкIуэкIащ 
«Спартак-Налшыкым». ЩIымахуэ зыгъэхьэзырыгъуэ Iыхьэм хиу-
быдэу налшыкдэсхэм япэ зэныбжьэгъугъэ зэIущIэр драгъэ-
кIуэкIащ Ставрополь крайм футболымкIэ и чемпионатым 2021 
гъэм ещанэу пашэныгъэр къыщызыхьа Невинномысск къалэм и 
«Ставрополь-АгроСоюз»-м. Хабзэ хъуауэ зыгъэсэныгъэ къэс 
зэныбжьэгъугъэ зэIущIэ зыдрагъэкIуэкI командэм Къэбэрдей- 
Балъкъэрым и футболистхэр 1:0-у ефIэкIащ. ЗэпэщIэтыныгъэм и 
35-нэ дакъикъэр екIуэкIыу невинномысскдэсхэм я штрафнойм 
щихьэм топыр къыIэрыхьащ ЛIуп Ислъам. Абы къыпежьа 
 гъуащхьэтетым ди щIалэм топыр Iэзэу щхьэпридзри, «Спартак-
Налшыкым» текIуэныгъэ къыхуэзыхьа бжыгъэр къызэIуихащ. 

Япэ ехъулIэныгъэм гукъыдэж къезыта Къэбэрдей-Балъкъэрым 
и футбол командэм зыгъэсэныгъэ иригъэкIуэкIам хиубыдэу къы-
кIэлъыкIуэ зэныбжьэгъугъэ зэIущIэ дригъэкIуэкIащ Грознэ къа -
лэм и «Ахмат»-м и щIалэгъуалэ командэм. Абыи налшыкдэсхэм 
те кIуэныгъэ къыхуахьащ сымэджауэ ди командэм гъусэ яхуэхъу-
жа къудейхэу ХъутIэ Анзоррэ Ашуев Мурадрэ я топхэм. Зэ пэ-
щIэтыныгъэм хухаха зэманыр 2:0-у иухащ. 

Зыгъэсэныгъэхэм хиубыдэу адэкIэ зи чэзу зэныбжьэгъугъэ зэ-
IущIэр «Спартак-Налшыкым» и унэ щригъэкIуэкIащ. Мазаем и 
 25-м плъыжь-хужьыфэхэм 1:0-у хагъэщIащ «Мэшыкъуэ-КМВ»-р. 

Зэхьэзэхуэр щIидзэжыным и пэ къихуэ иужьрей зэIущIэр нал-
шык дэсхэм драгъэкIуэкIащ Белгород и «Салют»-м. ЗэпэщIэтыны-
гъэм и япэ дакъикъэ дыдэм ЛIуп Ислъам дигъэкIа топым «Спар-
так-Налшыкым» къыкIэлъыкIуэ текIуэныгъэр къыхуихьащ. 

Апхуэдэу, 2021 - 2022 гъэ джэгугъуэм и гъатхэ лъэхъэнэм зыхуа-
гъэхьэзыру ди щIалэхэм ирагъэкIуэкIа зэIущIитхуми пашэныгъэр 
къыщахьащ. Уеблэмэ ди хьэрхуэрэгъухэм зы топи ди гъуэм 
 къыдагъэкIыфакъым. 

Зыгъэсэныгъэ иригъэкIуэкIам гукъыдэж къритам лъэхъэнэ-
щIэм къа руущIэ къыщыхилъхьэну дыщогугъ «Спартак-Нал-
шыкым». Мы гъэм хиубыдэ япэ официальнэ зэIущIэр ди щIалэхэм 
гъатхэпэм и 7-м ЕсэнтIыгу къалэм щыдрагъэкIуэкIынущ щIыпIэ 
командэм. 

ЖЫЛАСЭ  Замир. 

«Спартак-Налшыкым» зэпеуэм пещэ


